
Azərbaycan sülhə və inkişafa  
töhfə verən səylərini davam etdirir
Ölkəmiz BMT tarixində bir ilkə imza atmışdır

Sentyabrın 23-də məlum oldu ki, 
dövlət başçımızın çıxış və nitqlərinin 
maraqla qarşılanmasının başqa bir 
səbəbi də onun öz mülahizələrini 
auditoriyaya təqdim etmək üçün 
seçdiyi formalardır. Məsələn, o, 
BMT Baş Assambleyasının 76-cı 
sessiyasının dövlət və hökumət 
başçıları səviyyəsində keçirilən illik 
ümumi müzakirələrində Ermənistan 
rəhbərliyinin Azərbaycana qarşı 
törətdiyi 27 sentyabr 2020-ci il 
tarixli təxribatından söz açmazdan 
əvvəl başqa bir məqamı yada saldı: 
“Ötən ilin sentyabrında BMT Baş 
Assambleyasındakı çıxışım zamanı 
mən sizin diqqətinizi Azərbaycan 
ərazilərinin Ermənistan tərəfindən 
işğalının davam etməsinə və 
Ermənistan hökumətinin təcavüzkar 
bəyanatlarına və hərəkətlərinə 
yönəltdim. Bu gün qürur hissi ilə 
deyirəm ki, Ermənistan döyüş 
meydanında məğlub edildi və 
Azərbaycan işğala son qoydu”.

Yəni dövlət başçımız dünya 
ictimaiyyətinə xatırlatdı ki, 
münaqişənin son iki ili ərzində 
Ermənistan qəsdən danışıqlar 
prosesini məhv edirdi. İrəvan 
rəsmiləri son illər həyasızcasına 
“Qarabağ Ermənistandır və nöqtə”, 
yaxud “bir qarış belə işğal olunmuş 
torpaq qaytarılmayacaq” kimi 
çoxsaylı təxribatçı bəyanat və 
hərəkətlərə yol verirdi: “Ermənistanın 
o vaxtkı müdafiə naziri açıq şəkildə 
Azərbaycanı yeni təcavüz və yeni 
işğal ilə hədələdi. Ermənistan 
qəbuledilməz və əsassız “yeddi şərt” 
irəli sürərək, danışıqlar formatının 
dəyişdirilməsi, danışıqlara sıfırdan 
başlanılması və Ermənistan 
tərəfindən işğal edilmiş ərazilərdə 
yaradılmış qondarma rejimin 
danışıqlar prosesinə cəlb edilməsini 
tələb etdi”. 

Nəticədə isə təkcə Ermənistan 
dövləti, ordusu və xalqı rəzil 
olmadı, həm də İrəvan rəhbərliyinin 
məsuliyyətsiz və təhlükəli hərəkətləri 
səbəbindən fəaliyyəti iflic olmuş 
ATƏT-in Minsk qrupunun həmsədrləri 

üçün xoşagəlməz sürpriz oldu. 
Qətiyyətlə deyə bilərik ki, ATƏT-
in Minsk qrupunun bu dərəcədə 
hörmətsiz və nüfuzsuz vəziyyətə 
düşməsinin bir səbəbi həmsədrlərin 
özlərinin qətiyyətsizliyi idisə, daha 
böyük səbəbi işğalçı ölkənin nazı 
ilə oynayan qüvvələr idi. Yoxsa 
Ermənistan təkbaşına özü Minsk 
qupunu bu dərəcədə yüngülsaqqal 
edə bilməzdi. 

Mən bir sadə azərbaycanlı kimi 
fəxrlə deyə bilərəm ki, Azərbaycan 
Prezidenti BMT tribunasındankı bütün 
çıxışlarında bu mötəbər beynəlxalq 
təşkilatın ünvanına tənqidi fikirlər 
də səsləndirib. Onun “BMT-nin 
fəaliyyətində islahatlara ehtiyac var” 
ifadəsini dəfələrlə təkrar etməsini və 
“BMT Təhlükəsizlik Şurasının bəzi 
qətnamələri bir neçə gün ərzində icra 
edildiyi halda, bizə gəldikdə 27 il icra 
olunmamış qaldı” iradlarını heç kəs 
unutmur.

Dövlət başçımız bu çıxışında da 
BMT rəsmilərinə bəzi məqamları 
növbəti dəfə təqdim etdi: “ BMT 
Təhlükəsizlik Şurasının 1993-cü ildə 
qəbul etdiyi dörd qətnamə Ermənistan 
silahlı qüvvələrinin Azərbaycanın 
işğal edilmiş ərazilərindən dərhal, 

tam və qeyd-şərtsiz çıxarılmasını 
tələb edirdi. Lakin Ermənistan bu 
və BMT Baş Assambleyası, İslam 
Əməkdaşlıq Təşkilatı, Qoşulmama 
Hərəkatı, ATƏT, Avropa Şurası 
Parlament Assambleyası və Avropa 
Parlamenti kimi beynəlxalq təşkilatlar 
tərəfindən qəbul edilmiş bənzər 
qərarlara məhəl qoymamışdır... 
Selektiv yanaşmaya yol verilməməsi 
üçün BMT Təhlükəsizlik 
Şurasının qətnamələrinin icrası 
mexanizminin yaradılması üçün 
səylərin birləşdirilməsinə ehtiyac 
var”. Təbii ki, Ermənistanın bu 
həyasızlığının kökündə dayanan əsas 
məsələ dünyada hökm sürən ikili 
standartlardır.

Həm BMT rəsmilərinin, həm 
Minsk qrupu həmsədrlərinin, 
həm də hamının yadındadır ki, 
münaqişə dövründə Ermənistan öz 
yanaşması və hərəkətləri ilə onun 
yeganə məqsədinin status-kvonu 
saxlamaq və işğalı möhkəmləndirmək 
olduğunu gizlətmirdi. Azərbaycan 
Prezidenti dəfələrlə Ermənistana 
qarşı sanksiyaların tətbiq 
edilməsinin vacibliyi məsələsini 
qaldırmışdı. Təəssüflər olsun 
ki, BMT Təhlükəsizlik Şurasının 

qətnamələrinin icrasını təmin etmək 
üçün Ermənistana qarşı beynəlxalq 
sanksiyalar tətbiq edilmədi. Amma 
vaxtında Ermənistanı düz yola 
qaytarmaq istəyən olsaydı, bu işğalçı 
ölkə indiki rəzil və xəcil günlərini 
yaşamazdı.

Dövlət başçımızın bu çıxışını 
istənilən azərbaycanlı üçün tarixi 
edən başqa bir məsələ isə o idi 
ki, Prezidentin xatırlatdığı kimi, 
Azərbaycan ötən il BMT-nin 
yaranmasından bəri heç bir ölkənin 
atmadığı bir ilkə imza atmışdır: “ 
Ermənistan 2020-ci il noyabrın 10-da 
kapitulyasiya aktına imza atmağa 
məcbur oldu. Beləliklə, Ermənistan 
öz qoşunlarını Azərbaycanın digər 
ərazilərindən – Ağdam, Laçın və 
Kəlbəcərdən çıxarmağa məcbur 
edildi. Azərbaycan BMT Təhlükəsizlik 
Şurasının yuxarıda qeyd olunan 
qətnamələrinin icrasını özü təmin etdi 
və bu, yəqin ki, BMT-nin təsis edildiyi 
vaxtdan bu günə qədər dünyada ilk 
belə haldır”.

Həmin fakt təkcə Azərbaycanın 
ərazi bütövlüyünün bərpasını təmin 
etmədi, həm də Dağlıq Qarabağ 
münaqişəsi keçmişdə qaldı. 
Prezident BMT tribunasından dünya 
ictimaiyyətinə bir daha bəyan etdi ki, 
Azərbaycanda artıq Dağlıq Qarabağ 
adında inzibati ərazi vahidi yoxdur: 
“Fürsətdən istifadə edərək, mən BMT-
yə üzv dövlətləri və BMT Katibliyini 
ərazilərimizə istinad edərkən hüquqi 
cəhətdən mövcud olmayan, siyasi 
baxımdan qərəzli və manipulyasiya 
xarakterli adların istifadəsinə yol 
verməməyə çağırıram”.

Yəni Qarabağ Azərbaycandır, 
vəssalam!

İttifaq MİRZƏBƏYLİ,  
“Xalq qəzeti”

Ermənistan 2020-ci il noyabrın 10-da 
kapitulyasiya aktına imza atmağa məcbur 
oldu. Beləliklə, Ermənistan öz qoşunlarını 
Azərbaycanın digər ərazilərindən – Ağdam, 
Laçın və Kəlbəcərdən çıxarmağa məcbur 
edildi. Azərbaycan BMT Təhlükəsizlik 
Şurasının yuxarıda qeyd olunan 
qətnamələrinin icrasını özü təmin etdi və 
bu, yəqin ki, BMT-nin təsis edildiyi vaxtdan 
bu günə qədər dünyada ilk belə haldır.

Azərbaycan Respublikasının Prezidenti 
İlham Əliyevin BMT Baş Assambleyasının 

76-cı sessiyasının dövlət və hökumət 
başçıları səviyyəsində keçirilən illik ümumi 
müzakirələri zamanı videoformatda təqdim 

edilən çıxışından 
Bakı, 23 sentyabr 2021-ci il

Prezident İlham Əliyevin beynəlxalq tədbirlərdəki nitq, 
çıxış və debatlardakı cavabları həm auditoriya, həm də dünya 
mətbuatı üçün bir neçə cəhətdən maraqlı olur. Əvvəla, ona görə 
ki, Azərbaycan Prezidenti həmişə, hamı ilə səmimi danışır. Onun 
bütün arqumentləri fakta və həqiqətə əsaslanır. İkinci, o, nəinki 
beynəlxalq auditoriyaya, siyasi və ya diplomatik müzakirələrdə 
iştirak edən həmkarlarına, hətta müsahibə verdiyi jurnalistə, 
həmsöhbət olduğu sadə vətəndaşa da ehtiramla yanaşmağı 
bacarır. Üçüncü cəhət isə odur ki, dövlət başçımız həmişə 
ədalətli mövqe nümayiş etdirir. Bu gün beynəlxalq aləmdə ikili 
standartlar davam etsə də, insanların mütləq əksəriyyəti ədalətli 
çıxışlara maraq və hörmətlə yanaşırlar. 

26 sentyabr 2021-ci il, bazar2

(əvvəli 1-ci səhifədə)
Vətən müharibəsi günlərində 

dövlətimizin başçısının beynəlxalq 
ictimaiyyət üçün nəzərdə tutulan ardı-
cıl çıxışları, Azərbaycan Respublikası 
Prezident Administrasiyası və Müdafiə 
Nazirliyinin mətbuat xidmətlərinin, hərbi 
informasiya mərkəzlərinin məlumatları 
informasiya müharibəsində boşluğun 
yaranmasının qarşısını aldı. Belə bir 
vəziyyət isə təbii ki, düşmənin saxta 
xəbərlərinin (fake news), necə deyərlər, 
ayaq açıb yeriməsinə imkan vermədi.  

Beləliklə, xalq-iqtidar birliyi, 
Azərbaycan Ordusunun şücaəti cəbhədə 
davamlı uğurlarımızı şərtləndirdi. 

Bir qərinəyə yaxın dövr ərzində 
aparılan danışıqlar prosesində düşmən 
dövlətin reallaşdırmaq istədiyi niyyət 
gerçəkləşmədi, Dağlıq Qarabağın 
statusunun müəyyənləşdirilməsi həyata 
keçmədi, bu bölgədə yeni erməni 
dövlətinin yaradılması planı isə tamamilə 
alt-üst oldu.

Vətən müharibəsində məğlubiyyətə 
uğrayan Ermənistan üzərinə götürdüyü 
kapitulyasiyanın tələblərinin ödənilməsi 
barədə razılığa gəldi, şərtlərə uyğun 
olaraq, əvvəlcə Ağdam şəhərini və rayo-
nun işğal altında qalan kəndlərini qeyd-

şərtsiz azad etdi. Növbəti mərhələdə isə 
ölkəmizin əzəli və əbədi torpaqları  olan 
Kəlbəcər və Laçın  rayonları rəşadətli 
Azərbaycan Ordusunun tam nəzarətinə 
keçdi. 

Noyabrın 20-də xalqa müraciətində 
dövlət başçımız qeyd etdi ki, əgər Silahlı 
Qüvvələrimiz  Ermənistanı ordusunu 
döyüş meydanında məğlub etməsəydi, 
işğalçı öz xoşu ilə torpaqlarımızdan çıx-
mayacaqdı: “Bunu deməyə əsas verən bir 
çox amillər var. İlk növbədə, o bölgələrdə 
– işğal edilmiş torpaqlarda qurulmuş is-
tehkamlar, oraya böyük vəsait xərclənib. 
O istehkamlar elə qurulub ki, Azərbaycan 
Ordusu oradan keçə bilməsin. Amma 
yenə də səhv etdilər. Bizim gücü-
müzü düzgün hesablaya bilmədilər. 
Bilmirdilər ki, bu gün Azərbaycan Ordusu, 
Azərbaycan vətəndaşı nəyə qadirdir. 
Bilmirdilər ki, bizi o qələbəyə aparan həm 
gücümüzdür, texniki təchizatımızdır, həm 
də mənəvi ruhumuzdur. Bilmirdilər ki, 
Azərbaycan xalqı bütün bu illər ərzində 
bir arzu ilə yaşayır ki, öz dədə-baba tor-
pağına qayıtsın. Bütün bu amillər və digər 
amillər bu qələbəni şərtləndirdi”.

Beləliklə, Ali Baş Komandan, Prezi-
dent İlham Əliyevin rəhbərliyi ilə sentyab-
rın 27-dən başlanan Vətən müharibəsi 
şanlı qələbə ilə sona çatdı, 44 gün davam 
edən hərbi əməliyyatlar çərçivəsində 

Azərbaycan Ordusu işğalçı Ermənistanın 
30 il ərzində qurduğu silahlı qüvvələrini 
darmadağın edərək, böyük zəfərə imza 
atdı.

Ordumuzun sentyabrın 27-də Qa-
rabağda başladığı uğurlu əks-həmlə 
əməliyyatları nəticəsində noyabrın 9-dək 
5 şəhər, 4 qəsəbə və 286 kənd işğaldan 
azad edildi. Cəbrayıl şəhəri və rayonun 
90 kəndi, Füzuli şəhəri və rayonun 53 
kəndi, Zəngilan şəhəri, rayonun Mincivan, 
Ağbənd, Bartaz qəsəbələri və 52 kəndi, 
Xocavənd rayonunun Hadrut qəsəbəsi və 
35 kəndi, Tərtər rayonunun 3 kəndi, Qu-
badlı şəhəri və rayonun 41 kəndi, Xocalı 
rayonunun 9 kəndi, Şuşa şəhəri, Laçın 
rayonunun 3 kəndi, həmçinin Ağdərə 
və Murovdağ istiqamətlərində bir neçə 
strateji yüksəklik, Zəngilanda isə Bartaz, 
Sığırt, Şükürataz yüksəklikləri və daha 5 
adsız yüksəklik yağılardan təmizləndi.    

Azərbaycan böyük qələbənin ilk 
addım səslərini  noyabrın 8-də Qaraba-
ğın ürəyi sayılan, incisi hesab olunan 
Şuşa şəhərinin işğaldan azad edildiyi ilk 
saatlarda eşitdi. Bəli, bu qədim yurd yeri-
mizin xilası ilə tam qələbəmizə yol açıldı. 
Düşmənin ağ bayraq qaldırmaq və kapi-
tulyasiya etməkdən başqa yolu qalmadı. 
Buna Ali Baş Komandan, məğlubedilməz 
Sərkərdə İlham Əliyev nail oldu.

Döyüşdə uduzan, məğlub olan 

Ermənistanın öz müqavimətini dayan-
dırmaqdan, Azərbaycanın şərtlərini 
qeyd-şərtsiz qəbul etməkdən başqa 
əlacı qalmadı. Azərbaycan, Rusiya 
prezidentlərinin və Ermənistanın baş 
nazirinin birgə imzaladıqları bəyanat da 
məhz düşmən ölkənin kapitulyasiyasının 
ifadəsi idi. Müharibədə ağır itkilər verərək, 
məğlubiyyətin qaçılmazlığını anlayan, 
dərk edən işğalçı respublikanın rəhbərliyi 
Prezident İlham Əliyevin münaqişənin ilk 
günlərindən bəyan etdiyi şərtlərlə razılaş-
mağa məcbur oldu.

Onu da qeyd edək ki, kapitulyasiya 
aktını şərtləndirən  Azərbaycan, Rusi-
ya prezidentlərinin və Ermənistan baş 
nazirinin arasında əldə edilən məlum 
razılaşma Azərbaycanın ərazi bütövlü-
yünün tam bərpa olunması baxımından 
tarixi əhəmiyyət daşıyırdı, eyni zaman-
da, bəyanatla Qarabağa heç bir status 
verilməyəcəyi, Naxçıvanla Azərbaycanın 
quru əlaqəsinin reallaşacağı,  Naxçıva-
nın blokadadan çıxacağı, habelə qardaş 
Türkiyənin sülhməramlı prosesdə iştirak 
edəcəyi bildirilirdi. Ümumiyyətlə, böyük si-
yasi, diplomatik səy hesabına əldə edilən 
bütün bu uğurlar Azərbaycanın tarixi 
qələbəsi, işğalçı Ermənistanın və dünya 
erməniliyinin isə ağır məğlubiyyətinin 
ifadəsi idi.    

Burada mühüm bir məqamı da xatır-

latmaq istərdik. Azərbaycan Ordusu bir 
güllə belə atmadan, itki vermədən, yalnız 
Ermənistanı kapitulyasiyaya məcbur 
etməklə Kəlbəcər, Ağdam və Laçın 
rayonlarını işğalçılardan təmizləməklə 
həm də BMT Təhlükəsizlik Şurasının 
müvafiq qətnamələrinin tələblərini yerinə 
yetirdi. Yeri gəlmişkən, o qətnamələrdə 
qəsbkardan  bütün hərbi əməliyyatları 
dərhal dayandırması, işğal altındakı  
rayonlardan dərhal, tam və qeyd-şərtsiz 
çıxması tələb edilirdi. 

Lakin ötən 27 ildə Ermənistan 
tərəfindən bu qətnamələrin tələbləri 
yerinə yetirilmədi. Əksinə, düşmən 
ölkənin  baş naziri Azərbaycana qar-
şı 7 şərt irəli sürməkdən, ayrı-ay-
rı vaxtlarda “Artsax Ermənistandır, 
nöqtə” kimi təcavüz xarakterli şüarlar 
səsləndirməkdən, bütün bunlarla bərabər, 
Azərbaycanın işğal olunmuş ərazilərində 
qanunsuz məskunlaşdırma siyasəti apar-
maqdan, terrorçuları həmin bölgələrdə 
yerləşdirməkdən belə çəkinmədi. 
Beləliklə, qəsbkarın həyata keçirdiyi 
təxribatlar, hücumlar təcavüzkara əsl dərs 
verilməsinin zamanının gəldiyini aşkar 
şəkildə dünyaya göstərdi.

Məsələyə məsul ATƏT-in Minsk 
qrupunun həmsədrlərinin fəaliyyətində 
isə biganəlik özünü qabarıq göstərdi. 
Nəhayət, qeyd edildiyi kimi, Azərbaycan 

Ordusu əks-hücum əməliyyatları ilə 
parlaq qələbə qazanaraq, qətnamələrin 
icrasını  hərb yolu ilə gerçəkləşdirdi.  

Vətən müharibəsi günlərində 
Azərbaycana güclü təhdidlər, təzyiqlər 
oldu. Ancaq bunlar ölkəmizi haqq 
yolundan döndərə bilmədi. Ölkə başçı-
mızın qeyd etdiyi kimi: “Heç kim bizim 
qabağımızda dura bilməz, bizə şərt qoya 
bilməz. Bizə müharibənin ilk günlərində 
şərt qoymaq istəyən, hədələmək istəyən, 
şərləmək istəyən ölkələrin, bəzi Qərb 
ölkələrinin nümayəndələri sərt cavabımızı 
aldılar. Gördülər, biz o ölkələrdən deyilik 
ki, kiminsə qabağında baş əyək və mən 
də o liderlərdən deyiləm ki, kimdənsə nə 
isə qəbul edim, hansısa sözü. Artıqlaması 
ilə cavab vermişəm və verəcəyəm lazım 
gəldikdə”.

Prezident, Ali Baş Komandan İlham 
Əliyevin bu cür qətiyyəti,  milli birliyimiz 
və ordumuzun qəhrəmanlığı sayəsində 
Vətən müharibəsi qələbə ilə başa 
çatdı, işğalçı Ermənistan təslim olma-
ğa məcbur edildi. Döyüş meydanında, 
diplomatiya sahəsində qazanılan qələbə 
Azərbaycanın gücünü və xalqımızın nəyə 
qadir olduğunu bir daha bütün dünyaya 
göstərdi.  

Vaqif BAYRAMOV,  
“Xalq qəzeti”

Qələbə Azərbaycanın gücü və xalqımızın birliyi ilə əldə edildi

Türkmənistanın Prezidenti Zati-aliləri 
cənab Qurbanqulu Berdiməhəmmədova
Hörmətli Qurbanqulu Məlikquliyeviç!
Əlamətdar ildönümü – qardaş 

Türkmənistanın müstəqilliyinin 30 illiyi 
münasibətilə Sizə və Sizin simanızda bütün 
xalqınıza öz adımdan və Azərbaycan xalqı 
adından ən səmimi təbriklərimi və xoş arzu-
larımı çatdırıram. 

Azərbaycan ilə Türkmənistan arasında-
kı əlaqələr ortaq milli-mənəvi dəyərlər ilə 
bir-birinə sıx bağlı olan qardaş xalqlarımızın 
iradəsindən qaynaqlanır. Məmnunluqla 
qeyd etmək istəyirəm ki, müstəqillik illəri 
ərzində ölkələrimiz və xalqlarımız arasında-
kı ənənəvi dostluq və mehriban qonşuluq 
münasibətləri daha da möhkəmlənmiş, 
qarşılıqlı faydalı əməkdaşlığımız strateji 
tərəfdaşlıq səviyyəsinə yüksəlmiş və yeni 

məzmun kəsb etmişdir.

İnanıram ki, möhkəm təməllər üzərində 
qurulmuş dövlətlərarası münasibətlərimiz, 
zəngin potensiala malik ikitərəfli və 
çoxtərəfli əməkdaşlığımız bundan son-
ra da dinamik və ardıcıl şəkildə inkişaf 
edərək xalqlarımızın mənafelərinə xidmət 
edəcəkdir.

Bu bayram günündə Sizə, hörmətli Qur-
banqulu Məlikquliyeviç, möhkəm cansağlı-
ğı, xoşbəxtlik, işlərinizdə müvəffəqiyyətlər, 
qardaş Türkmənistan xalqına daim rifah və 
firavanlıq arzulayıram. 

Hörmətlə,
İlham ƏLİYEV 

Azərbaycan Respublikasının 
Prezidenti

Bakı şəhəri, 24 sentyabr 2021-ci il

Prezident İlham Əliyevin “Nasionalnaya 
oborona” jurnalına müsahibəsi  Rusiya 
mətbuatında böyük əks-səda doğurub

Azərbaycan Prezidenti İlham Əliyevin Rusiyanın nüfuzlu “Nasionalnaya 
oborona” jurnalının baş redaktoru, tanınmış hərbi ekspert İqor Korotçenkoya 
müsahibəsi bu ölkənin ictimai və siyasi dairələrində, eləcə də mətbuatında 
böyük əks-səda doğurub. 

AZƏRTAC xəbər verir ki, ölkənin bütün 
aparıcı mətbuat orqanları Azərbaycan  liderinin 
müsahibəsindən mühüm məqamları ön 
səhifələrə çıxarıblar. Prezident İlham Əliyevin 
İkinci Qarabağ müharibəsinin gedişinin, apa-
rılan danışıqların, üçtərəfli Bəyanatın imza-
lanmasının detalları, azad olunmuş ərazilərdə 
quruculuq işləri barədə fikirləri rusiyalı oxucula-
ra təqdim olunub.

Ekspert Mixail Belyayev “Vestnik Kavka-
za” agentliyi üçün hazırladığı məqalədə yazır 
ki, Azərbaycan Prezidenti müsahibəsində 
ölkəsinin münaqişənin davamında maraqlı 
olmadığını bir daha bəyan edib. “Azərbaycan 
liderinin müsahibədə səsləndirdiyi konstruktiv 
fikirlər bəzi erməni ekspertlərinin və müəyyən 
mediaholdinqlərdəki rusiyalı həmkarların region-
dakı vəziyyətlə bağlı bədbin təqdimatlarından 
kəskin şəkildə fərqlənir”, - deyə vurğulayan 
M.Belyayev Prezident İlham Əliyevin bu 
fikirlərini sitat gətirib: “İndi onlar yeni tərzdə 
yaşamalıdırlar. Tamamilə başqa reallıqlarda 
yaşamalı və başa düşməlidirlər ki, olub keçənlər 
daha heç vaxt olmayacaq. Onlar qüvvələr 
nisbətini, geosiyasi şəraiti, qüvvələr nisbətinin 
perspektivini sayıq qiymətləndirməlidirlər. Yenə 
illüziyalara, hansısa mifoloji təmsillərə uymama-
lı, vəziyyəti sayıq qiymətləndirməlidirlər. Lakin 
hələlik bunu görmürük. Görmürük. Yəqin ki, 
hələ vaxt yetişməyib. Necə deyərlər, sonuncu 
ölən ümid olur. Gəlin, ümid edək”.

TASS agentliyi Prezident İlham Əliyevin 
müsahibəsindən bir çox məqamlara xüsu-
si yer ayırıb. Dövlət başçısının həm BMT 
Baş Assambleyasının 76-cı iclasında çıxışı, 
həm də “Nasionalnaya oborona” jurnalına 
müsahibəsindən əsas fikirlər agentliyin xəbər 
lentində önə çəkilib. Azərbaycanın 30 illik 
münaqişəni hərbi-siyasi yollarla həll etməsi, 
ərazi bütövlüyünü və tarixi ədaləti bərpa etməsi, 
Qarabağ münaqişəsinin artıq keçmişdə qalması 
barədə səslənən fikirləri rusiyalı oxuculara 

təqdim edən Rusiyanın aparıcı federal agentliyi 
Prezident İlham Əliyevin nitqindən aşağıdakı 
mühüm məqamı sitat gətirib: “Azərbaycanda 
artıq Dağlıq Qarabağ adında inzibati ərazi 
vahidi yoxdur. Prezidentin 2021-ci il 7 iyul tarixli 
Fərmanı ilə biz Qarabağ və Şərqi Zəngəzur 
iqtisadi zonalarını yaratmışıq. Fürsətdən istifadə 
edərək, mən BMT-yə üzv dövlətləri və BMT 
Katibliyini ərazilərimizə istinad edərkən hüquqi 
cəhətdən mövcud olmayan, siyasi baxımdan 
qərəzli və manipulyasiya xarakterli adların 
istifadəsinə yol verməməyə çağırıram”.

“Putin seqodnya” saytı Azərbaycanın 
dövlət başçısının Rusiya Prezidenti haqqın-
da dediklərini oxucularına təqdim edib. Sayt 
yazır ki, Azərbaycan lideri Prezident Vladimir 
Putinin münaqişənin həllində fəal rolunu yüksək 
qiymətləndirib. Azərbaycan liderinin iki prezi-
dent arasında çox böyük etimada əsaslanan 
münasibətlərin olması barədə söylədiklərini 
gündəmə gətirən sayt oxucularının diqqətini 
Prezident İlham Əliyevin “siyasətçilər arasında, 
xüsusən qonşu ölkələrin siyasətçiləri arasında 
bir-birinə bu cür etimadın olması çox vacibdir. 
Bizim aramızda məhz bu cür münasibətlər möv-
cuddur. Bir də, əlbəttə, dərin qarşılıqlı hörmət 
hissi. Bizim məqsədlərimiz tamamilə üst-üstə 
düşür” fikirlərinə cəlb edib.

“Ria Novosti” agentliyi, “Vzqlyad.ru” 
analitik informasiya nəşri, “Qazeta.ru” ic-
timai-siyasi internet nəşri, “Tsarqrad” in-
formasiya-analitik internet kanalı, “Lenta.
ru” xəbər nəşri də  Prezident İlham Əliyevin 
Qarabağ münaqişəsinin həllində Rusiya 
Prezidenti  Vladimir Putinin, bölgədə vəziyyətin 
sabitləşməsində Rusiya sülhməramlı kontin-
gentinin rolu, Azərbaycanın Rusiya ilə bütün 
istiqamətlərdə, o cümlədən hərbi-texniki sahədə 
sıx əməkdaşlıq etməsi, barədə “Nasionalnaya 
oborona” jurnalına müsahibəsində səsləndirdiyi 
fikirləri oxucuları ilə bölüşüb.  

